
Sveitarfélagið Garður

Stefna í málefnum innflytjenda 
Aðlögun  íbúa sveitarfélagins sem eru af erlendum uppruna er liður í því að móta samfélagið þannig að hver einstaklingur fái að njóta sín. Sjá verður til þess að innflytjendur njóti sömu réttinda og aðrir íbúar og tryggja að þeir séu jafnir öðrum að öllu leyti. Líta ber á menningarmun sem tækifæri þar sem þekking, menning og menntun fólks af ólíkum uppruna nýtist bæði þeim og öðrum íbúum. Mikilvægt er að menningarlæsi verði eflt og þess gætt að misrétti skapist ekki á milli fólks eftir því hvaðan það kemur. Auðvelda skal fólki af ólíkum uppruna sem sest að í bæjarfélaginu að semja sig að innlendum siðum og venjum um leið og það er viðurkennt að það rækti siði og venjur sinnar menningar og tengsl við heimaland sitt. Samskipti fólks þurfa að einkennast af þekkingu, víðsýni og gagnkvæmri virðingu. Sveitarfélagið mun leggja sitt af mörkum til að þessi gagnkvæma aðlögun verði sjálfbær með eftirfarandi markmið að leiðarljósi.
· Hagsmunir innflytjenda og barna þeirra. Sveitarfélagið mun leitast við að samþætta hagsmuni innflytjenda og barna þeirra inn í alla stefnumótun sína, stjórnsýslu og þjónustu.
· Fræðsla gegn fordómum. Vinna verður á markvissan hátt gegn fordómum með aðferðum sem stuðla að gagnkvæmri aðlögun. Sérstaka áherslu ber að leggja á fyrirbyggjandi starf, fræðslu um fordóma, mismunun og fjölmenningarlega kennslu innan uppeldisstofnanna. Skal það gert m.a. með fræðslufundum fyrir uppeldisstarfsmenn í leik- og grunnskóla og fræðslufundum fyrir almenning.
· Túlkaþjónusta og þýðingar á upplýsingum. Taka verður tillit til sérþarfa fólks af erlendum uppruna og sjá til þess að það geti nýtt sér þjónustu bæjarins til fulls. Huga ber sérstaklega að túlkaþjónustu og þýðingum eyðublaða og upplýsinga á heimasíðu yfir á önnur tungumál.
· Þjónusta við börn með annað móðurmál en íslensku. Börn með annað móðurmál en íslensku verða að geta nýtt sér skólakerfið til jafns við önnur börn. Leggja verður áherslu á kennsluhætti sem henta börnunum og komið sé til móts við þarfir þeirra m.a. með því að kenna íslensku sem annað tungumál. Kennsla um uppruna og menningu nemenda skal vera á jafnréttisgrunni. Börnin fái kennslu í móðurmáli sínu eins og við verður komið. Samskipti heimila og skóla skulu vera með þeim hætti að foreldrar af erlendum uppruna fái skilning á íslensku skólastarfi og námi barna sinna.
· Íslenskukennsla fyrir innflytjendur. Íbúum af erlendum uppruna skal gefinn kostur á íslenskunámi og þeir hvattir til að læra íslensku. Þeim sem vilja læra íslensku skulu sköpuð til þess tækifæri og hvorki vinnuálag, aðstöðuleysi, fátækt, einangrun eða skortur á hæfilegum námsleiðum komi í veg fyrir að þeir geti nýtt sér þessi tækifæri en námskeið skulu a.m.k. haldin árlega.
· Aðgengi að upplýsingum. Upplýsingar um þjónustu, réttindi og skyldur skulu vera aðgengilegar á einum stað til að auðvelda innflytjendum að nálgast þær. Þannig fær fólk af erlendum uppruna frekar tækifæri til að njóta þess sem samfélagið hefur uppá að bjóða. Skal það gert með því að safna saman upplýsingum um réttindi og skyldur og afhenda þær á viðeigandi tungumáli þegar innflytjandi skráir sig í bæjarfélagið.
· Framkvæmd. Skipulega verði unnið að því að koma stefnu bæjarfélagsins í málefnum innflytjenda í framkvæmd eins og fjárveitingar leyfa hverju sinni.

